
1.  GURE EGOERA SOZIOLINGUISTIKOAZ NAGUSITU DEN IKUSPEGIA: GAITASUNEAN 
INDARTSU, ERABILERAN AHUL

Euskararen egoeraz aritzen garenean, bada gure artean asko hedatu den ikuspegi bat. Ikus-
pegi horren arabera, euskara gutxi erabiltzen da gaur egungo Euskal Herrian1 dagoen ezagutza-
-mailaren aldean. Desoreka hori litzateke gako garrantzitsuetako bat gure egoera soziolinguistikoa 
laburbiltzerakoan: ikuspegi horrek dioenez, euskara nahikoa egoera onean legoke hizkuntza-gaita-
sunari dagokionez, baina arazoak genituzke erabilerarekin. Azken hamarkadetako bilakaera aztertuta 
ere, ikuspegi horrek dio asko aurreratu dugula ezagutzan, baina ez hainbeste erabileran; ezagutzan 
egindako aurrerapenak ez duela ekarri hein bereko aurrerapenik erabileran… Tankera horretako 
baieztapenak sarri asko entzun eta irakurri izan ditugu gure egoera soziolinguistikoaz egin izan diren 
jardunaldi, mintegi, hitzaldi, artikulu, liburu eta abarretan. Eta ez dugu uste oker gabiltzanik esaten 
badugu, ñabardurak ñabardura, ikuspegi horrekin bat egin izan dutela (egin izan dugula) soziolinguis-
tika alorreko ikertzaile gehienek, baita euskalgintzako eragile eta arduradun politiko gehien-gehienek 
ere. Artikulu honetan, gure artean hegemonikoa den ikuspegi horri, “gaitasunean indartsu, erabileran 
ahul” ikuspegia deituko diogu. Ikuspegi honen isla argia aurkitzen dugu, adibidez, Euskararen Aholku 
Batzordearen Euskara Sustatzeko Ekintza Planean (ESEP): 

Errealitate ezaguna da euskararen erabilera ezagutza baino apalagoa dela. Hala adierazten 
digute ikerlan soziolinguistiko guztiek: datuetan azaleratzen diren ezberdintasun txikiak gorabehera, 
azken urteotako joera gardena da. Hizkuntza gaitasunari dagokionez, eta V. Inkesta soziolinguisti-
koak emandako datuen arabera, elebidunak % 32 dira hamasei urte edo gehiagoko biztanleen artean 
(1991n baino 8 puntu gehiago). Aldiz, euskara erdara beste edo gehiago erabiltzen dutenek % 20 osa-
tzen dute (duela hogei urte baino 4 puntu gehiago). Hazkunde erritmo ezberdin horiek areagotu egin 
dute ezagutzaren eta erabileraren artean dagoen aldea. (Euskararen Aholku Batzordea, 2012: 11)

1.  Artikulu honetan Euskal Herri osoko datu orokorrak erabiliko ditugu. Esan beharrik ez dago, aztertzen ari garen gaian administrazio 
eremuak, adinak eta eremu soziolinguistikoak ere kontuan hartu beharra dagoela. Gaurkoz, ordea, nazio mailako ikuspegi orokorra 
eskaintzera mugatuko gara. 

Aipu honetan ikus daitekeen bezala, gaitasunean indartsu, erabileran ahul ikuspegiak ikerketa 
soziolinguistikoetako datuetan oinarrituta eraiki izan du diskurtsoa. Hori al da datu demolinguisti-
koetan oinarrituta eraiki daitekeen ikuspegi bakarra? Zein ondorio atera daitezke euskarak bizi duen 
egoeraz, erabilerari eta gaitasunari buruzko datuak aztertuta? Izenburuko galdera berriro hona ekarriz: 
zer dago indartsuago gurean, erabilera edo gaitasuna?

Galdera horiei guztiei erantzunak bilatzen hasteko, badago non bilatu. Ondare demolinguis-
tiko aberatsa dugu, izan ere, Euskal Herrian: beste iturri batzuk aipatu gabe, gure errealitate soziolin-
guistikoan eta azken hamarkadetako bilakaeran sakontzeko informazio ugari eta oso aberatsa dago 
EUSTAT2 eta NASTATen3 zentsuetako datuetan, Soziolinguistika Klusterrak erabileraren kale-neurke-
tetan atera dituen datuetan (EHKN) eta Eusko Jaurlaritzaren Hizkuntza Politikarako Sailburuordetzaren 
Inkesta Soziolinguistikoaren datuetan (ISL). Ez dira asko izango, neurriz eta kalitatez, gurearen adi-
nako ondare demolinguistikoa duten hizkuntza-komunitate gutxituak.

Ondare horretan sakontzeko aukera izan dut Patxi Juaristi eta Iñaki Martinez de Lunaren 
zuzendaritzapean lantzen ari naizen doktoretza-tesian. Horrela, aukera izan dut eragiketa demolin-
guistiko horien alderdi metodologikoak lasai aztertzeko eta ikerketa horien mikrodatuen fitxategiak 
ustiatzeko. Eta, besteak beste, denbora hartu ahal izan dut gaitasunean indartsu, erabileran ahul 
horren inguruko gogoeta egiteko eta datuek horren inguruan zer dioten aztertzeko. Azterketa hori 
labur azaltzen saiatuko naiz artikulu honetan. Saiatuko naiz, halaber, behar-beharrezkoak diren azal-
pen metodologikoak soilik txertatzen, artikulu hau komeni baino gehiago ez luzatzeko.

Bi aldagai nagusi aztertu nahi ditugu (hizkuntza-gaitasuna eta erabilera) eta horretarako hainbat 
iturri (ikerketa) dugu eskura; zehazki, ISLra eta EHKNra joko dugu gure ikergaia argitzeko informazio 
bila. Aurrera egiteko, beraz, ezinbestekoa izango da aztergai ditugun bi aldagaiei buruz bi iturri horie-
tan egon daitekeen informazioa nolabait alderagarri egiteko modua lantzea. 

2. ERABILERA-DATUAK LANDUZ (ALDAGAIEN ALDERAGARRITASUNAREN BILA I)
Hizkuntzen erabilera hiztunen portaera behagarri, objektibagarri eta zuzenean neurgarria da. 

Portaera hori, gainera, aldagai dikotomiko baten bidez egoki neurtu edo/eta laburtu daitekeen errea-
litatea da testuinguru elebidun gehienetan. Adibidez, hiztun elebidun baten aldi jakin bateko jarduna 
behatzen badugu (egun bateko jarduna, adibidez), erraz samar ekarri ahalko dugu bere portaera zen-
bakitara. Eta normalean egoki laburtu ahalko dugu hiztun horren portaera aldagai dikotomiko baten 
bidez: hiztun horrek A hizkuntzan hitz egiten eman du Xa denbora eta B hizkuntzan hitz egiten eman 
du Xb denbora. Bi denbora horiek batuta, hiztunak hitz egiten eman duen denbora guztia aterako 
zaigu (X= Xa+Xb). Eta kopuru horietatik abiatuta, eragiketa arrunten bidez, erraz kalkulatu ahalko dugu 
zein den hiztun horren erabilera-tasa, ehunekotan adierazita, A hizkuntzan (eta berdin B hizkuntzan). 

Era berean, pertsona bakarrarekin egingo genukeen bezala, antzeko neurketak egin ahalko 
genituzke, pertsona baten jokabidea beharrean, kolektibo batena ere jaso nahiko bagenu. Emaitza, 
kasu horretan ere, erabilera-tasa gisa laburbilduko litzateke. Horixe egiten du, besteak beste, EHKNk, 
hiztunen portaera behaketa bidez neurtuz.

Behaketaren bidez jaso beharrean, hiztunari berari haren erabilera-ohiturei buruz galdetzen 
badiogu, inkesta soziolinguistikoetan egin ohi den bezala, normalean erabilera-kategoria batzuen 

2. Euskal Estatistika Erakundea.

3. Nafarroako Estatistika Erakundea.

bidez jasoko dugu hiztunaren erantzuna4. Kasu horretan, kategoria horien emaitzak esanguratsuak 
izango dira, baina ez erabilera-tasekin zuzenean alderagarriak. Alderagarritasun hori lortzeko, katego-
ria horiei zenbaki bidezko balioak eman beharko dizkiegu. 

Gutxieneko oinarri teoriko-metodologiko hori aintzat hartuta, jo dezagun orain euskararen era-
bileraren berri jakiteko erabiltzen ditugun bi iturri nagusietara, eta hauta ditzagun ondoren hizkuntza-
-gaitasunari buruzko datuekin alderaketa egiteko baliagarriak izango zaizkigun hainbat datu:

•  Inkesta Soziolinguistikotik, erabilera laburbiltzeko baliagarriak diren hiru datu hartuko ditugu. 
Datu horietako bakoitzak erabilera-mailaren alderdi bat neurtzen du, eta hirurak izan daitezke 
baliagarriak hizkuntza-gaitasunarekin alderatzeko:

-  Lehenik, erabilera trinkoa duten hiztunen ehunekoa hartuko dugu: % 16,5 dira euskara 
erdara bezainbeste edo gehiago erabiltzen duten 16 urtetik gorako hiztunak5. (Eusko 
Jaurlaritza, 2019: 48)

-  Bigarrenik, aldagai beretik abiatuta, nagusiki euskara erabiltzen duten hiztunen ehune-
koa hartuko dugu: % 10,3 dira euskara erdara baino gehiago erabiltzen duten hiztu-
nak. (Eusko Jaurlaritza, 2019: 48)

-  Hirugarrenik, eta Inkesta Soziolinguistikoan oinarritutako erabilera-tasa baten bila, 
Erabilera Orokorraren Adierazle Sintetikoa kalkulatu dugu, rol-harreman eta espazio 
ugaritan egindako erabilera adierazle bakarrean uztartuz6. Adierazle horren emaitza 
erabilera-tasa bat izango da, ehuneko baten bidez laburtuko diguna hiztunek hainbat 
eremutan euskara zenbat erabiltzen duten. Adierazle horren arabera, kalkulatu dugu 
orokorrean % 14,9koa izan zela euskararen batez besteko erabilera 2016 urtean 16 
urtetik gorako Euskal Herriko hiztunen artean.

•  Erabileraren kale-neurketei dagokienez, datuak hizkuntza-gaitasunari buruzkoekin alde-
ragarriak izateko egin beharreko eragiketak eginda7, hauxe da 2016rako euskararen erabi-
lera-tasa: % 11,1ekoa izan zen euskararen kaleko erabilera Euskal Herrian 15 urtetik gora 
behatu ziren hiztunen artean.

Hor ditugu, bada, erabilera zertan den laburtzeko lau datu, ondoren hizkuntza-gaitasunarekin 
alderatzeko erabiliko ditugunak.

4. Honako bost kategoriak erabili izan dira 2016ko ISLn adibidez, hainbat rol harremanetan hiztunek duten erabilera-maila jasotzeko: 
Beti euskaraz 
Euskaraz erdaraz baino gehiago
Euskaraz erdaraz beste
Euskaraz erdaraz baino gutxiago
Beti erdaraz

5. Ehuneko horretan biltzen dira, Inkesta Soziolinguistikoaren arabera, euskara erdara adina edo gehiago erabiltzen duten hiztunak, 
hainbat ingurunetako erabilera aintzat hartuta: familia girokoa, lagunekikoa eta hainbat eremu formaletakoa. (Eusko Jaurlaritza, 2019: 
48-49)

6. Adierazle hori sortzeko, lehenik eta behin galderen bidez jasotako erabilera aitortuen datuak kategorietatik ehunekoetara ekarriko 
ditugu, kategoria bakoitzari erabilera-ehuneko bat emanez lehenago ere erabilitako prozedurari jarraiki (Iurrebaso Biteri, 2012). Hori 
egin dugu, zehazki, honako rol-harreman eta espazio hauetan egiten den erabilera aintzat hartuta: amarekin, aitarekin, bikotekidea-
rekin, etxekoekin (denak elkarrekin daudenean), neba-arrebekin, seme-alabekin, lagunekin, lankideekin, saltzaileekin, bankuko langi-
leekin, osasun-zerbitzuetako langileekin, udal-zerbitzuetako langileekin, auzokoekin eta administrazio publikoko langileekin. Horietatik 
guztietatik abiatuta, adierazle sintetiko bat sortu dugu, hiztunen erabilera aitortua laburbilduta. Horretarako, rol-harreman eta egoera 
horietako bakoitzean gizartean hiztunek eman ohi dituzten denborak aintzat hartzen saiatu gara, eta horren arabera haztatu dugu 
jatorrizko aldagai bakoitzak zenbateko pisua duen adierazle berrian. Erabilera-tasa bat da adierazle horren emaitza. Eta hartzen duen 
balioa zuzenean alderagarria izango da, besteak beste, EHKNn jasotako erabilera-datuekin.

7. Alderagarritasun hori ziurtatzeko, honako lau eragiketa hauek egin ditugu zehazki: 1./ Haurren erabilera ez dugu aintzat hartu, 15 
urtetik gorakoen erabilera bakarrik. 2./ Hiztunen udalerrikako portaerak haztatu egin ditugu hiztunen adina aintzat hartuta. 3./ Neurketarik 
egin ez zen udalerrietako datuak kalkulatu egin ditugu erregresio-teknikak erabilita. 4./Udalerrikako datuetan oinarrituta sortu ditugu hor-
tik gorako eremuetako datuak: eskualdeetakoak, herrialdeetakoak, hiru administrazio-eremuetakoak eta Euskal Herri osokoak. 

3.  HIZKUNTZA-GAITASUNAREN DATUAK LANDUZ (ALDAGAIEN 
ALDERAGARRITASUNAREN BILA II)

HIZKUNTZA-GAITASUNA AZTERTZEKO HAINBAT OINARRI TEORIKO-METODOLOGIKO

Hizkuntza baten jabekuntza prozesu soziala izanik ere, hizkuntza batean hiztunak duen gai-
tasuna gizabanakoaren ezaugarri psikologiko-kognitiboa da (Vila i Moreno, F. Xavier, 2005). Gaita-
sun hori dinamikoa eta aldakorra da pertsonaren bizitzaren fase guztietan (Grosjean, 2018: 9) eta ez 
da dimentsio bakarrekoa. Oro har, oinarrizko lau trebetasun aipatu ohi dira hizkuntza-gaitasunaren 
barruan: ulermena (hizkuntza entzunda ulertzeko gaitasuna), hitz egiteko gaitasuna, irakurtzeko gaita-
suna eta idazteko gaitasuna. (Baker, 1997: 31) Trebetasun horietan hiztunek duten gaitasuna hobeto 
neurtu ahal izango da mailaketa ugariko aldagai jarrai batekin, eta ez bai/ez motako aldagai dikoto-
miko batekin (Baetens Beardsmore, 1989: 21; Lieberson, 1966: 270).

Hiztun elebidunen kasuan, hizkuntza batean hiztunak duen gaitasunak ez du determinatzen 
bestean duen gaitasuna, erabilerarekin gertatzen zen bezala. Hots, erabileraren kasuan, A hizkuntza-
ren erabilera zenbatekoa den jakinda, zuzenean ondorioztatu daiteke B hizkuntzaren erabilera (adibi-
dez, bi hizkuntzatan aritzen den hiztun elebidunak A hizkuntzan bere denboraren % 27a egiten duela 
esaten bazaigu, zuzenean ondoriozta dezakegu B hizkuntzan jardun duen denbora % 73koa izango 
dela). Hizkuntza-gaitasunaren kasuan, aldiz, ez da horrelakorik gertatzen, eta A hizkuntzan gaitasun 
bertsua duten hiztunek askotariko gaitasunak izan ditzakete B hizkuntzan. Horregatik, hiztunek bi hiz-
kuntzetan duten hizkuntza-gaitasuna aintzat hartzea komeniko da gizarte elebidunak aztertzerakoan.

Bere izaera dela eta, bestalde, gaitasuna ezin da zuzenean behatu, erabilerarekin egin daite-
keen bezala. Ikerketa demolinguistikoetan, inkestetan elkarrizketatzen diren hiztunen autoebaluazioan 
oinarritzen da hizkuntza-gaitasuna, eta ahozko gaitasunei ematen zaie lehentasuna hiztun-kategoriak 
sortzerakoan. 

Orain arte aipatutakoak aintzat hartuta, defini dezagun hizkuntza-gaitasuna egoki jasotzeko 
adierazle batek zer-nolako ezaugarriak bete beharko dituen:

•  Gizarte elebidunetan hizkuntza-gaitasuna neurtzeko, beharrezkoa izango da bi hizkuntzetako 
gaitasuna kontuan hartzea. Ez da nahikoa izango hizkuntza batean zenbateko gaitasuna 
duten jakitea.

•  Komeni da adierazleak ahalik eta ongien jaso dezala hizkuntza-gaitasunak berez duen con-
tinuum izaera. Horregatik, kategoria gutxiko adierazlea (dikotomikoa, trikotomikoa…) baino 
egokiagoa izango da kategoria ugarikoa.

Horiek horrela, aldagai dikotomiko batetik urruti, adierazleak duen continuum izaera islatuko 
duen adierazle bat komeniko da hiztunen gaitasunaren argazki egokia egiteko: mutur batean A hiz-
kuntzako hiztun elebakarrak azalduko zaizkigu, beste muturrean B hizkuntzako elebakarrak, eta 
erdian, nagusitasun-mailaren arabera multzokatuta azalduko zaizkigu gainerako hiztunak. 

HIZKUNTZA-GAITASUNA EUSKAL HERRIAN, CONTINUUM IKUSPEGITIK ETA EUSKAL-ERDAL GAITASUNAK 
AINTZAT HARTUTA

Aipatu berri ditugun bi ezaugarriak izango dituen eta erabilera-datuekin alderagarria izango den 
aldagairik sor al daiteke Euskal Herrian egin izan diren eragiketa demolinguistikoetatik abiatuta? 

Inkesta Soziolinguistikoan badago nahiko informazio tankera horretako adierazle bat sortzeko. 
Inkesta horretan, gaitasunari buruzko bost galdera egin izan dira8, eta horiek erabilita aipatutako ezau-
garriak betetzen dituen adierazlea sortu dugu: Ahozko hizkuntza-gaitasuna9, zazpi kategoria hauek10 
dituen sailkapenera iritsiz:

Erdaldun elebakarrak
Gaztelaniaz/frantsesez “ongi” edo “nahiko ongi” hitz egiten dakite, baina ez euskaraz. 
Zehazki, ez dira gai euskaraz “ongi”, “nahiko ongi” edo “zertxobait” hitz egiteko, ezta 
“ongi” edo “nahiko ongi” ulertzeko ere.

Erdaldun hartzaileak
Gaztelaniaz/frantsesez “ongi” edo “nahiko ongi” hitz egiten dakite, baina ez euskaraz. 
Hala ere, badute euskararen nolabaiteko ezagutza: “zertxobait” hitz egiteko gai dira 
edo “ongi”/”nahiko ongi” ulertzen dute.

Erdal elebidunak Bi hizkuntzetan “ongi” edo “nahiko ongi” eginda ere, gaztelaniaz/frantsesez errazago 
hitz egiten dute euskaraz baino.

Nagusitasunik gabeko 
elebidunak

Bi hizkuntzetan “ongi” edo “nahiko ongi” egiten dute, euskaraz eta erdaraz, eta erra-
zago zein hizkuntzatan aritzen diren galdetzen zaienean, bietan berdin aritzen direla 
erantzuten dute.

Euskal elebidunak Bi hizkuntzetan “ongi” edo “nahiko ongi” eginda ere, euskaraz errazago hitz egiten 
dute erdaraz baino.

Euskaldun hartzaileak
Euskaraz “ongi” edo “nahiko ongi” hitz egiten dakite, baina ez gaztelaniaz/frantsesez. 
Hala ere, badute erdara horien nolabaiteko ezagutza: “zertxobait” hitz egiteko gai dira 
edo “ongi”/”nahiko ongi” ulertzen dute.

Euskaldun elebakarrak
Euskaraz “ongi” edo “nahiko ongi” hitz egiten dakite, baina ez erdaraz. Zehazki, ez 
dira gai gaztelaniaz/frantsesez “ongi”, “nahiko ongi” edo “zertxobait” hitz egiteko, ezta 
“ongi” edo “nahiko ongi” ulertzeko ere.

Ondoko irudian (ikus 1. grafikoa) adierazle horren kategoriak aurkeztuko ditugu. Bertan ikus 
daitekeenez, hizkuntza-gaitasunak berez duen continuum izaera jasotzen du adierazle honek, eus-
kal-erdal gaitasunak aintzat hartuta. Irudi horretan, bestalde, oinarrizko 7 kategoriak bilduz egin ahal 
diren hainbat multzokatze irudikatu dira. 2. grafikoan, berriz, adierazle honen kategoriek zentsuetako 
eta ISLko hizkuntza-gaitasunaren sailkapenekin duten baliokidetasuna aurkeztuko da.

8. “Ahozko hizkuntza-gaitasuna” adierazlea sortzeko, ISLn hizkuntza-gaitasunari buruz egin izan diren bost galdera hauei elkarrizketa-
tuek emandako erantzunak hartu ditugu aintzat:
Euskara ulertzeko gaitasuna (ongi, nahiko ongi, zertxobait, hitz batzuk, ezer ez). Galdera hau 1991-2016 bitarteko ISL guztietan egin 
izan da.
Euskaraz hitz egiteko gaitasuna (ongi, nahiko ongi, zertxobait, hitz batzuk, ezer ez). Galdera hau 1991-2016 bitarteko ISL guztietan 
egin izan da.
Gaztelania/frantsesa ulertzeko gaitasuna (ongi, nahiko ongi, zertxobait, hitz batzuk, ezer ez). Galdera hau 1991-2001 bitarteko ISLe-
tan egin izan zen, ez ordea 2006-2016 bitartekoetan.
Gaztelaniaz/frantsesez hitz egiteko gaitasuna (ongi, nahiko ongi, zertxobait, hitz batzuk, ezer ez). Galdera hau 1991-2001 bitarteko 
ISLetan egin izan zen, ez ordea 2006-2016 bitartekoetan.
Hiztun elebidunek hitz egiteko garaian erraztasun handiagoa zein hizkuntzatan duten, euskaraz, gaztelaniaz/frantsesez edo bietan 
berdin moldatzen diren. Galdera hau 1991-2016 bitarteko ISL guztietan egin izan da.

9. Adierazle hori ez da hutsetik sortua. 1991. urteko Inkesta Soziolinguistikoaren emaitzekin argitaratutako Euskararen Jarraipena 
liburuan egiten den hizkuntza-gaitasunaren sailkapena da adierazle hau sortzeko abiapuntua (Aizpurua Telleria, 1995: 56-58). Liburu 
hartako sailkapena abiapuntu hartuta, eta moldaketa txiki batzuk eginda, ahozko hizkuntza-gaitasun aitortu erlatibo orokorra (Ahozko 
hizkuntza-gaitasuna laburrago adierazita) adierazlea finkatu zen Euskararen Adierazle Sistema proiektuan (Iurrebaso Biteri, 2013). Ter-
minologia-moldaketa batzuk tarteko, adierazle hori bera erabiliko dugu hemen hizkuntza-gaitasuna aztertzeko .

10. Zortzigarren kategoria bat ere badago berez, ez euskara eta ez gaztelania/frantsesa “nahiko ongi” hitz egiteko gai ez diren hiztu-
nek osatua. Gehienetan beste hizkuntza batzuetako hiztunak izango dira horiek, eta eskura ditugun datuen arabera, oso multzo txikia 
osatu izan dute 1991-2001 bitartean (euren pisua % 0,5ekoa izan zen 1991. urtean, eta are txikiagoa izan zen hurrengoetan). 2006, 
2011 eta 2016ko inkestetan, erdarazko ezagutzari buruz galdetu ez zenez, ezinezkoa da hiztun-kategoria hori kalkulatzea. Horiek 
horrela, kategoria hori ez dugu aintzat hartuko artikulu honetan.

1. GRAFIKOA:  
AHOZKO HIZKUNTZA-GAITASUNAREN SAILKAPEN XEHEA ETA HAINBAT KATEGORIAREN MULTZOKATZEA.

2. GRAFIKOA:  
AHOZKO HIZKUNTZA-GAITASUNAREN SAILKAPEN XEHEA ETA ZENTSUETAN ETA INKESTA 

SOZIOLINGUISTIKOAN ERABILTZEN DIREN KATEGORIEKIKO BALIOKIDETASUNAK.

AHOZKO HIZKUNTZA-GAITASUNA EUSKAL HERRIAN GAUR, ADIERAZLE XEHEAREN EMAITZAK

3. grafikoan, aurkeztu berri dugun adierazleak Euskal Herri osorako 2016. urtean hartzen 
dituen balioak aurkezten ditugu. Datuek egitura ezin argiagoa erakusten dute: mutur erdaldunena oso 
indartsu azaltzen zaigu, hiztun guztien erdiak baino gehiago mutur erdaldunenean azaltzen baitzaiz-
kigu (% 55,2 dira erdaldun elebakarrak). Aitzitik, mutur euskaldunena (ia) hutsik azaltzen zaigu: hiztu-
nen % 0,1a da euskaldun elebakarra. Bi mutur horien artean, eskailera mailakatu perfektu samar bat 
ageri da: zenbat eta talde “erdaldunagoa”, orduan eta handiagoa; zenbat eta talde “euskaldunagoa”, 
orduan eta txikiagoa. Eskailera horrek bi koska nagusi ditu, besteak baino nabarmen handiagoak: 
erdaldun elebakarren eta hurrengo multzoen artekoa lehenengoa (horixe da eskailerako koskarik han-
diena) eta euskal elebidunen eta erdaraz hitz egiten “nahiko ongi” ez dakiten multzo euskaldunenen 
artekoa bigarrena. Edonola ere, grafiko horretan argi eta garbi ikusten da erdal aldera oso alboratu-
tako banaketa asimetriko baten aurrean gaudela, elebitasun sozial egoera orekatuek izan ditzaketen 
banaketa teoriko posible guztietatik oso urruti. 

3. GRAFIKOA:  
AHOZKO HIZKUNTZA-GAITASUNA. 16 URTETIK GORAKO HIZTUNAK, EUSKAL HERRIA, 2016* (%)

Iturria: norberak landua, 2016ko Inkesta Soziolinguistikotik abiatuta. 

(*) Oharra: 2016ko Inkesta Soziolinguistikoan ez zen hiztunen gaztelaniazko/frantsesezko hizkuntza-gaitasunaz galdetu eta 
16 urtetik gora egon daitezkeen euskaldun elebakar eta hartzaileak euskal elebidunekin batera azaltzen zaizkigu 2016ko emaitzetan. 
Gure kalkuluetarako, “euskaldun hartzaile” eta “euskaldun elebakarren” kopuruak 2001eko Inkesta Soziolinguistikotik hartu ditugu 
(urte horretan galdetu zen azken aldiz gaztelaniazko/frantsesezko gaitasunari buruz), eta 2001-2016 tartean aldaketarik gabe jarraitu 
dutelako hipotesia aplikatu dugu. Horiek horrela, eta kopuruak egokitzeko, euskaldun elebakar eta hartzaileen kopuru horiek euskal 
elebidunen multzotik kendu ditugu. 

Balio-banaketa hori bitxia edo arraroa egin ahal zaigu, datuak multzo horietan irakurtzeko ohi-
turarik ez dugulako eta hizkuntza-gaitasuna aurkezteko azken urteotan erruz erabili izan den sek-
tore-grafikoarekiko oso bestelako irudia eskaintzen duelako. Bi datu multzoen baliokidetasuna 4. 
grafikoan erakusten dugu. 

4. GRAFIKOA:  
AHOZKO HIZKUNTZA-GAITASUNA, HIZTUNAK MULTZOKATZEKO BI MODUREN ALDERAKETA. 16 URTETIK 

GORAKO HIZTUNAK, EUSKAL HERRIA, 2016* (%)

ITURRIA: VI. INKESTA SOZIOLINGUISTIKOA, 2016

2. IRUDIA.  

EREMU OSOA, 2016 (%)

Iturria: egileak landua, 2016ko Inkesta Soziolinguistikotik abiatuta. 

(*) Ikus 3. grafikoaren oharra.

5. grafikoan, berriz, zazpi kategorien sailkapena euskal-erdal nagusitasunaren araberako hiru 
alor nagusitan multzokatuta azaltzen zaigu. Kategorien simetrikotasuna mantenduz, hori da hiz-
kuntza-gaitasuna laburtuz dikotomiara gehien hurbil daitekeen multzokatzea. Aldagai trikotomiko 
honek hiru multzotan banatzen ditu hiztunak: hiztunen % 84,6k erdaraz bakarrik daki edo erdarazko 

nagusitasuna du; hiztunen % 7,4k euskaraz bakarrik daki edo euskarazko nagusitasuna du. Tartean 
azaltzen zaigu nagusitasunik adierazten ez duen multzo bat, % 8,4koa11. 

5. GRAFIKOA: 
AHOZKO HIZKUNTZA-GAITASUNA, EUSKAL-ERDAL NAGUSITASUNAREN ARABERAKO MULTZOKATZEA. 

16 URTETIK GORAKO HIZTUNAK, EUSKAL HERRIA, 2016* (%)

Iturria: egileak landua, 2016ko Inkesta Soziolinguistikotik abiatuta. 

(*) Ikus 3. grafikoaren oharra.

4.  EUSKARAZKO GAITASUNA ETA ERABILERA: ALDERAKETA BERRITUA
Erabilera- eta gaitasun-datuak nola erabiliko ditugun aurkeztuta, hel diezaiogun behingoz arti-

kulu honetako izenburuko galderari : Euskarazko hizkuntza-gaitasuna eta erabilera: zer dago indar-
tsuen? Zer dago ahulen? Galderan proposatzen den alderaketa egiteko, hainbat prozedura baliagarri 
egon daitezke; garrantzitsuak iruditu zaizkigun lau landu ditugu guk. Hasteko, iturri gisa ISLko datuak 
erabilita, A taulan laburbildu ditugu hiru prozedura posible. 

A. TAULA:  
EUSKARAZKO GAITASUNA ETA EUSKARAREN ERABILERA, HIRU ALDERAKETA ISL-N OINARRITUTA. 16 

URTETIK GORAKO HIZTUNAK, EUSKAL HERRIA, 2016

IRIZPIDEA HIZKUNTZA-GAITASUNA ERABILERA ALDERAKETA

I.- Bi aldagaietan euskara 
nagusi duen alorra hartuta

Zenbat dira euskaraz errazago 
egiten dutenak erdaraz baino? 
%7,4

Zenbat dira euskara 
gehiago erabiltzen dute-
nak erdara baino? %10,3

Erabilera indartsua-
goa gaitasuna baino

II.-

Bi aldagaietan euskara 
erdararen maila berean 
edo indartsuago duen 
alorra hartuta

Zenbat dira euskaraz erdaraz 
bezain erraz edo errazago 
egiten dutenak? % 15,8

Zenbat dira euskara erda-
ra bezainbeste edo gehia-
go erabiltzen dutenak? 
(ISLko erabilera trinkoa) 
% 16,5

Erabilera indartsua-
goa gaitasuna baino. 
Oso alde txikia.

11. Hiztun elebidunen inguruko ikerketen arabera, benetan arraroa da hiztun batek bi hizkuntzetan gaitasun-maila berbera izatea 
(Baetens Beardsmore, 1989, Grosjean, 2018). Askoz ere arruntagoa da hizkuntza batez edo besteaz hobeto edo errazago baliatzea 
hizkuntza erabiltzen den alor bakoitzean. Normalean gehien erabili izan dugun hizkuntzan izango gara trebeagoak. 
Gure testuingurua ezagututa, pentsatzekoa da bi hizkuntzetan erraztasun berarekin mintzatzen direla adierazi duten hiztun horiei 
froga baten bidez euren gaitasuna “objektiboki” neurtuko bagenie, ia denek hizkuntza batean edo bestean erakutsiko luketela nagu-
sitasunen bat. Hipotesi gisa, pentsa daiteke horietako gehiago izango liratekeela erdal nagusitasunera lerratuko liratekeenak euskal 
nagusitasuna erakutsiko luketenak baino.

IRIZPIDEA HIZKUNTZA-GAITASUNA ERABILERA ALDERAKETA

III.- Batez besteko balioak 
erabilita

Zenbat dira gaitasunean 
euskarazko nagusitasuna 
duten hiztunak (nagusitasunik 
adierazi ez dutenak 
proportzionalki esleituta12)? 
% 10,4

Erabilera Orokorra 
(erantzun aitortuetan 
oinarritutako erabilera-
tasa): % 14,9

Erabilera 
indartsuagoa 
gaitasuna baino

Iturria: egileak landua, 2016ko Inkesta Soziolinguistikotik abiatuta. 

Landutako hiru prozeduren araberako alderaketak eginda, I. eta III. prozeduretan gaitasun-mailaren 
gainetik azaltzen zaigu, nabarmen, erabilera-maila. II. prozeduran aldea txikia da, eta nahiko kopuru 
bertsutan azaltzen zaizkigu erabilera eta gaitasuna13. Nolanahi ere, hiru prozedura horietan gaitasuna-
ren gainetik azaltzen zaigu erabilera.

B taulan, iturri eta ikerketa-teknika batekin baino gehiagorekin jasotako informazioa alderatu 
dugu: ISLko hizkuntza-gaitasuna eta EHKNko kale-erabilera. Kasu honetan ez dago alde handirik 
neurtutako gaitasun- eta erabilera-mailen artean: erabilerak 0,7 puntuko tartea kentzen dio gaitasu-
nari. Prozedura horretan neurtutako aldea hain txikia izateak izan dezake azalpena: kasu batean eta 
bestean informazioa jasotzeko erabilitako ikerketa-teknika hartu behar da kontuan. Horrela, EHKNko 
datuek hiztunen portaera behatuak dituzte oinarri; ISLko kalkuluak, ordea, erantzun aitortuetan oina-
rritzen dira. Eta gauza jakina da inkestetako beste aldagai gehienetan bezala, hizkuntzei buruzko 
galderetan ere alboratzeak egoten direla; inkesten emaitzak irakurtzerakoan alboratze posible horiek 
kontuan hartzea komeniko da beti. Ikuspegi hori aski onartua dago nazioarteko demolinguistikan 
(Dell’Aquila & Iannàccaro, 2019; Veltman, 1983). Gure kasuan, “euskararen alderako alboratzea” deitu 
dezakeguna aspaldi antzeman zuten gaia landu duten ikertzaileek (Ruiz Olabuénaga, 1984); azterketa 
berriagoek berretsi egin dute alboratze hori gertatzen dela (Iurrebaso Biteri, 2013). Beraz, pentsatze-
koa da, gaitasuna froga objektibo baten bidez jaso izan bagenu eta ez norberak bere buruaz egiten 
duen ebaluazioaren bidez, euskaraz errazago egiten dutenen multzoa % 10,4ko hori baino txikiagoa 
izango litzatekeela, eta % 11,1eko kaleko erabilera-tasarekiko aldea handiagoa izango litzatekeela. 

B. TAULA:  
EUSKARAZKO GAITASUNA ETA EUSKARAREN KALE-ERABILERAREN ALDERAKETA. 15-16 URTETIK 

GORAKO HIZTUNAK, EUSKAL HERRIA, 2016

IRIZPIDEA HIZKUNTZA-GAITASUNA ERABILERA ALDERAKETA

IV.- Batez besteko balioak 
erabilita

Zenbat dira gaitasunean eus-
karazko nagusitasuna duten 
hiztunak (nagusitasunik adierazi 
ez dutenak proportzionalki eslei-
tuta)? % 10,4

Euskararen erabile-
ra-tasa kalean (beha-
tua): % 11,1

Erabilera indar-
tsuagoa gaitasuna 
baino. Oso alde 
txikia.

Iturria: egileak landua, 2016ko ISLtik eta urte bereko EHKNtik abiatuta. 

12. Ehuneko 10,4ko kopuru horretara honela iritsi gara: euskaraz hobeto egiten duen % 7,4ri, nagusitasunik adierazten ez duten ele-
bidunen alde proportzionala gehitu diogu, % 3,0, zehazki. Bestalde, honela iritsi gara % 3,0 horretara: “nagusitasunik gabeko elebi-
dunen” % 8,4 hartu dugu, eta nagusitasunen bat adierazi duten elebidunen artean euskal nagusitasuna adierazi dutenen proportzioa 
aplikatu diogu (% 35,6koa zen proportzio hori). 

13. Gure ustez, kasu horretan beste bietan baino alde txikiagoa izatearen arrazoia honako hau da: prozedura horretan euskal nagusi-
tasuna duten hiztunekin batera, “nagusitasunik gabeko elebidunak” multzoa ere hartu dugula kontuan. Eta badago arrazoirik pentsa-
tzeko, benetan, multzo horretan kokatu diren hiztun askoren gaitasuna inkestan azaldu dutena baino lerratuagoa egongo dela erdal 
aldera. Horrela, benetan, “euskaraz erdaraz bezain erraz edo errazago egiten duten” hiztunak % 15,8 hori baino gutxiago izango dira 
ziurrenik. 

Orokorrean, lau prozedurak aztertuta, beraz, behin-behineko ondorioa da gure artean hain 
hedatua dagoen gaitasunean indartsu, erabileran ahul ikuspegia ezin dela erraz oinarritu datu demo-
linguistikoetan, datu horiek alderagarritasun irizpideekin landuz gero, bederen. Aitzitik, euskararen 
erabilera-maila euskararen ezagutza-mailaren gainetik dagoela pentsatzera garamatzate datu aldera-
garriekin landu ditugun prozedurek.

Esan beharra dago, dena den, aurkeztu berri duguna gaitasuna/erabilera harremanera egin-
dako lehen hurbilpen gordina izan dela. Ikuspegi osatuago baten bila, ondoren, multzokako ikuspe-
gia landuko dugu, hots, hizkuntza-gaitasunaren araberako hiztun multzo bakoitzari dagokion erabilera 
aztertuko dugu lehenik. Eta bigarrenik, erabilera hori euskaraz egiteko aukera duten egoeretan zenba-
tekoa den ikusiko dugu (mintzakideak ere euskaldunak dituztenetan).

MULTZOKAKO IKUSPEGIA: ERABILERA-MAILA HIZKUNTZA-GAITASUNAREN ARABERA

Azter dezagun, bada, hiztun euskaldunek euskara zenbat erabiltzen duten euren ahozko hiz-
kuntza-gaitasuna aintzat hartuta. 6. grafikoan, gaitasunaren araberako multzo bakoitzak euskaraz 
ageri duen erabilera-tasa erakusten dugu (%tan adierazita). Bertan ikus daitekeen bezala:

•  Euskaraz erdaraz baino errazago moldatzen diren hiztunek (euskal elebidunek) erabilera-maila 
oso handiak dituzte: euren jardunaren % 85 inguru egiten dute euskaraz. Kopuru horiek are 
handiagoak dira euskaldun hartzaile eta elebakarren kasuan: % 95aren ingurura igotzen da 
euskararen erabilera. 

•  Bi hizkuntzetan berdintsu moldatzen direla dioten elebidunek ere (“nagusitasunik gabeko ele-
bidunek”) erdarara baino gehiago jotzen dute euskarara: % 63 ingurukoa da euren euskarazko 
erabilera-tasa. 

•  Erdal elebidunen jardunean (erdaraz euskaraz baino errazago egiten duten horien artean), 
azkenik, erdara nagusi azaltzen zaigun arren, euskararen erabilera ohargarria aurkitzen dugu: 
euren jardunaren % 27 inguru da euskaraz. 

6. GRAFIKOA:  
EUSKARAREN ERABILERA, HIZTUNEN HIZKUNTZA-GAITASUNAREN ARABERA. EUSKALDUNAK, EUSKAL 
HERRIA, 2016(*); EGOERA GUZTIAK KONTUAN HARTUTA, MINTZAKIDEAK EUSKALDUNAK IZAN EDO EZ 

(ERABILERA OROKORRAREN ADIERAZLE SINTETIKOA, ERABILERA-TASAK, %)

Iturria: egileak landua, 2016ko Inkesta Soziolinguistikotik abiatuta. 

(*) Euskaldun hartzaile eta euskaldun elebakarren erabilera-datuak 1991-2001 aldiko datu metatuak dira. Kolektibo horiei 
dagozkien lagin metatuak txikiak dira (40 inkesta euskaldun elebakarrei, 179 inkesta euskaldun hartzaileei), baina baliagarriak dira 
joera orokorrak ikusteko.

Horiek horrela, datuek argi adierazten dute hizkuntza-gaitasunaren zoruak euskararen erabi-
lerarekin duen zerikusi estua, beste hainbat ikerketak frogatu duten bezala (Aizpurua, 2018). Lehen 
begiratu batean, gainera, antzematen da multzoen erabilera-maila handia dela, oro har, multzo bakoi-
tzak duen gaitasun-maila aintzat hartuta. Kontuan hartu behar da, gainera, kopuru hauek orokorrak 
direla, hots, hiztunek euskaldunekin zein erdaldunekin dituzten harreman guztietako erabilera biltzen 
dutela. Euskaldunekin dituzten harremanak soilik kontuan hartuta, erabilera igo egingo da, berehala 
ikusiko dugun bezala.

ERABILERA-MAILA HIZKUNTZA-GAITASUNAREN ARABERA, EUSKARA ERABILTZEA POSIBLE DEN KASUETAN

Nolakoa da euskararen erabilera hiztun euskaldunen artean, horretarako aukera dutenean, 
hots, euren mintzakideak ere euskaraz badakienean? Galdera horri erantzuteko moduko datuak 7. 
grafikoan aurkezten ditugu. Bertan ikus daitekeen bezala, euren mintzakideak ere euskaldunak dituz-
ten egoerak soilik kontuan hartuta14, aztertu ditugun hiztun multzo guztien erabilera-maila igo egiten 
da nabarmen:

•  Euskaraz errazago hitz egiten duten hiztunek eta euskaraz bakarrik dakitenek (ia) euskara 
besterik ez dute erabiltzen egoera horietan: batez besteko % 93ko erabilera-tasa dute euskal 
elebidunek eta % 100etik gertukoa euskaldun hartzaile eta elebakarrek.

•  Nagusitasunik ez duten elebidunek, hots, euskaraz eta erdaraz berdintsu moldatzen direla 
dioten horiek, euren mintza-jardunaren hiru laurdenak pasa (% 78) euskaraz egiten dute.

•  Erdaraz euskaraz baino hobeto moldatzen diren elebidunek (erdal elebidunek) euren jarduna-
ren zati handi bat, % 40, euskaraz egiten dute, bostetik bi alegia. 

7. GRAFIKOA:  
EUSKARAREN ERABILERA, HIZTUNEN HIZKUNTZA-GAITASUNAREN ARABERA. EUSKALDUNAK, EUSKAL 
HERRIA, 2016(*); EUSKARA ERABILTZEKO AUKERA DAGOEN EGOERAK SOILIK AINTZAT HARTUTA, HOTS, 
MINTZAKIDEAK ERE EUSKALDUNAK DIRENEAN (ERABILERA OROKORRAREN ADIERAZLE SINTETIKOA, 

Iturria: egileak landua, 2016ko Inkesta Soziolinguistikotik abiatuta. 
(*) Euskaldun hartzaile eta euskaldun elebakarren erabilera-datuak 1991-2001 aldiko datu metatuak dira. Kolektibo horiei 

dagozkien lagin metatuak txikiak dira (40 inkesta euskaldun elebakarrei, 179 inkesta euskaldun hartzaileei), baina baliagarriak dira 
joera orokorrak ikusteko.

14. Horretarako, hiztunen egoera hauek hartu ditugu aintzat: bakarkako harremanetan (amarekin, aitarekin, bikotekidearekin, eta 
abar) mintzakidea euskalduna duten egoerak; taldekako egoeretan (lankideen artean, lagunen artean, etxean denak elkarrekin daude-
nean…) taldeko kide guztiak euskaldunak diren egoerak.

Datu mamitsuak erakusten ditu azken grafiko horrek. Orokorrean, hiztunak euren hizkuntza-
-gaitasunaren arabera multzokatuta, ahal duten kasuetan (hots, mintzalagunak euskaldunak dituzte-
netan) euskara erabiltzeko joera handia dutela erakusten dute datu horiek. Multzoz multzo begiratuta, 
interpretatzeko orduan kasurik argiena “nagusitasunik gabeko elebidunak” multzoarena dugu. Hiztun 
horiek euskaraz eta erdaraz berdin samar moldatzen dira, ezaugarri hori dute; euren autoebaluazioa-
ren arabera, ez dute euskaraz errazago egiten erdaraz baino eta erdaraz ere ez euskaraz baino. Hori 
horrela izanik, euskaraz eta erdaraz erdi eta erdi egitea litzateke logikoena, euren hizkuntza-hautua 
motibazio instrumental hutsak erabakiko balu (errazagoa zaigun hizkuntza hori erabiltzeko joerak) 
. Grafikoan ikus daitekeenez, euskararen erabilera balizko % 50 horren oso gainetik azaltzen zaigu 
multzo horretan, % 78ren inguruan. Bestela esanda, gaitasun-mailak zuzenean ekarriko lukeena 
baino dezente gorago azaltzen zaigu multzo horretan euskararen erabilera.

Hizkuntza batean edo bestean nagusitasuna duten hiztun elebidunen portaeren alderaketa 
ere esanguratsua iruditzen zaigu. Euskal elebidunek errazago zaien hizkuntza (euskara) erabiltzen 
dute ia erabat (% 92,9) eta oso gutxitan jotzen dute haientzat zailagoa den erdarara (% 7,1); hau 
da, leialtasun handia erakusten dute euskararekiko. Erdal elebidunen artean, ordea, portaera beste-
lakoa da: bi hizkuntzak erabiltzeko aukera dutenean, horiek ere errazago zaien hizkuntza (gaztela-
nia-frantsesa) erabiltzen dute gehiago (% 60,4), baina euskarari (haientzat zailagoa den hizkuntzari) 
dezenteko tartea eskaintzen diote (% 39,6 egiten dute euskaraz). Hots, euskal elebidunek erdarari 
eskaintzen dioten tartea baino askoz handiagoa eskaintzen diote erdal elebidunek euskarari. Bes-
talde, irizpide instrumentalek aginduko luketena baino handiagoa da talde horretan euskararen era-
bilera. 

Erdal elebidunen portaerari buruzko ehuneko horien atzean norbanakoak daude, erdaraz 
hobeto moldatu arren euren seme-alabekin edo lagunekin, adibidez, euskarari tarte esanguratsua 
eskaintzen dioten milaka eta milaka hiztun; euskara bizi dadin, berez haientzat errazagoa eta ero-
soagoa litzaiekeen aukera (beti erdaraz aritzea) albo batera utzita, egunero-egunero ekarpen balio-
tsua egiten dute euskara indartzeko. 

Orain artekoak laburtuz, gaitasunaren araberako multzo guztiek euskara erabiltzeko aukera 
duten kasuetan duten portaera aztertuta, erabilera handia egiten dela ondoriozta dezakegu. Zeha-
tzago esanda: hiztunen motibazio instrumental hutsak eragingo lukeen erabilera-mailaren gainetik 
azaltzen zaigu egun euskararen erabilera.

5.  ONDORIOA: EUSKARA ASKO ERABILTZEN DA DAGOEN EZAGUTZA-MAILARAKO

Aurkeztu ditugun datu guztiak irakurrita, saia gaitezen artikulu honen izenburuan jarri dugun 
galderari erantzuten: euskarazko hizkuntza-gaitasuna eta erabilera aintzat hartuta, zer dago indar-
tsuen? Zer dago ahulen?

Aztertutako datuen arabera, badirudi gaur egungo euskararen erabilera-maila, hiztunek 
duten hizkuntza-gaitasunaren gainetik dagoela. Bestela esanda, hiztunek duten hizkuntza-gaita-
suna ikusita, handia da egungo euskararen erabilera. Ondorio horretara iritsi gara erabilera-datuak 
eta gaitasun-datuak alderagarritasun irizpideekin landu eta euren artean zuzenean alderatuta. Eta 
ondorio berera iritsi gara, halaber, hizkuntza-gaitasunaren araberako hiztun-multzoek egiten duten 
erabilera aztertuta: oro har, motibazio instrumentalak eragingo lukeena baino dezente gehiago era-
biltzen dute euskara Euskal Herriko hiztunek. 

Aurrera egin aurretik, gogora ditzagun artikulu honetan egindako lanketaren mugak. Has-
teko, aipatu beharra dugu gure azterketarako oinarri gisa hartu ditugun datu gehienak, inkesten 
emaitza direla; ondorioz, landu ditugun kopuruak tentuz interpretatu behar dira, elkarrizketatuen 
erantzunetan egon daitezkeen alboratzeak aintzat hartuz. Bestalde, ezin dugu ahaztu hurbilpen 
orokor-orokorra izan dela hemen aurkeztutakoa; eta aztertzen ari garen auziaren argazkia egoki 
finkatzeko, beharrezkoa dela gutxienez azterketa administrazio-eremuka, adinka eta ingurune 
soziolinguistikoka garatzea15. Beharrezkoa litzateke, halaber, azken uneko argazkia ez ezik, azken 
urteotako bilakaera ere aztertzea. Horrela bada, muga argiak dituen hurbilpena izan da honakoa. 
Edozein kasutan, mugak muga, landutako alderaketak gaitasunaren eta erabileraren alderaketari 
buruz ikuspegi berri bat garatzeko aukera ematen digula deritzogu. 

Ikuspegi berri horrek orain arte euskaldunok geure buruaz izan dugun ikuspegia errotik alda-
tzen digu (gaitasunean indartsu, erabileran ahul deitu dugun hori). Askotan uste izan dugunaren 
kontra, erabilera-maila ez baitago gaitasun-mailak eska zezakeenaren azpitik, horren gainetik bai-
zik. 

Hona hemen, bukatzeko, horrek dakarren ikuspegi-aldaketaren eskutik bururatu zaizkigun bi 
gogoeta. Batetik, hizkuntza-gaitasunari buruzko datu berrituek baieztatu egiten dute euskarak bizi 
duen gutxiagotze (minorizazio) egoera larria. Euskararen egoerari buruzko laburpen-datuetan ohi-
tuak geunden hizkuntza-gaitasunaren errealitatea ideia honekin laburbiltzen: “euskaldunak % 28,4 
dira”16. Euskaraz hitz egiten dakitenen kopuru horixe zen, gainera, munduari (eta geure buruari) 
egungo egoera soziolinguistikoa laburbiltzeko erakusten genion datu-bildumako harribitxietako bat, 
gure egoeraren alderdi positiboen artean sartzen genuena. Hizkuntza-gaitasunaren gaiari egindako 
argazki berritu eta, nire ustez, zehatzago honek, geure buruaren irudi itsusiagoa (ahulagoa, zaurga-
rriagoa) erakusten digu. Adierazle berri honekin, euskara-erdaretako gaitasuna kontuan hartuta eta 
hizkuntza-gaitasunak berez duen continuum izaerara hurbilduta, gordin azaleratzen zaigu gaitasu-
nean ere euskara izugarri ahul dagoela Euskal Herrian erdaren aldean. Zazpi kategoriekin landutako 
adierazle xehe honetako emaitzak asko laburtuz, hiztunen % 7,4ri bakarrik zaie errazagoa euskaraz 
hitz egitea erdaraz baino, eta, aldiz, erdaraz errazago moldatzen direnak % 84,6 dira. Ez da, ez, 
nolanahikoa bi kopuru horien arteko desoreka. Jon Sarasuari entzun izan diogun bezala, gure hiz-
kuntza-komunitatea gaixorik dago, eta gure gaixotasunak gehiago du ondo tratatu ezean heriotzara 
eraman gaitzakeen minbizitik, erraz sendatuko den gripe arinetik baino. 

Bestetik, ordea, hizkuntza-gaitasunari buruzko datu berritu hauek eta erabilera-datuak harre-
manetan jartzen baditugu, eta dagoen gaitasun-mailarako erabilera handia dela onartzen badugu, 
zeharkako ondorio pozgarri batera iritsiko gara: euskaldungoa leiala da bere hizkuntzarekiko. 
Datuek argi erakusten baitute euskarazko gaitasun handiagoa duten hiztunek oro har ahal den guz-
tietan euskara erabiltzeko joera argia dutela; eta euskaraz hain erraz moldatzen ez diren hiztun ele-
bidunek ere, arrazoi instrumentalak soilik kontuan hartuta, espero zitekeena baino dezente gehiago 
darabiltela euskara. Leialtasun handiko eta gure hizkuntzaren aldeko motibazio indartsuko hizkun-
tza-komunitatea osatzen dugu, hortaz, euskaldunok. 

Txepetxen ekarpenetik aurrera (Zalbide Elustondo, 2010: 31) gurean hizkuntzaren egoera 
soziala deskribatzeko erabili izan dugun hiru ardatzetako egituratze-markora (gaitasuna-erabilera-
-motibazioa) ekarriko bagenu gogoeta, honela laburbilduko genuke gure komunitatearen egoera: 

15. Oso litekeena baita, eremu geografiko eta sozialen arabera egoera ezberdinak aurkitzea. 

16. Euskal Herriko 16 urtetik gorako biztanleriari buruzko datua, 2016ko Inkesta Soziolinguistikotik ekarria  
(Eusko Jaurlaritza, 2019: 15).

•  Hizkuntza-gaitasunari dagokionez, euskara oso ahul dago erdaren aurrean, euskarazko 
nagusitasuna duten hiztunak oso gutxi dira gaur egun.

•  Erabilera-maila horren gainetik dago nabarmen (eta logika instrumentalari jarraituta ego-
kituko litzaiokeena baino dezente gehiago erabiltzen da euskara).

•  Euskararekiko jarrera eta motibazioa litzateke hiru ardatzen artean mailarik gorenean 
genukeena. Ezin baita ulertu erabilera gaitasunaren gainetik egotea, hiztun askorengan jarre-
rak eta motibazioak euskara erabiltzearen alde eragiten dutela aintzat hartu gabe.

Ondo pentsatuta, hiru elementu horien arteko hurrenkera hori da (hizkuntza gaitasuna < erabi-
lera < jarrera-motibazioa) egon litezkeen hurrenkera posible guztien artean eraginkorrena bere hizkun-
tza berreskuratzeko ahaleginean dabilen komunitatearentzat. Hiztun-komunitatearen leialtasuna eta 
hizkuntzaren aldeko jarrera hori baita, hiztunen eguneroko jardunean eragina duen heinean, aurrera 
begira hizkuntza-komunitate gutxituak izan dezakeen harribitxi baliotsuenetako bat. 

